
Keyingi yillarda qoramollar leykoz kasalligiga qarshi kurash choralari asosan 

virus tashuvchi hayvonlardan xoli bo‘lish yo‘llari orqali amalga oshirilmoqda.  

Bizning ishtirokimizda Respublikaning 29 ta qoramolchilik fermer 

xo‘jaliklarida o‘tkazilgan tekshirish natijalari shuni ko‘rsatmoqdaki, o‘tgan davr 

mobaynida jami immunoferment tahlili (IFT) reaksiyasida serologik tekshirilgan 

4475   bosh qoramollarning  252 boshida  (5,63%) leykoz infeksiyasi aniqlandi. Faqat 

5 ta holatda IFT da gumon natija qayd etildi. Bu yerda shuni alohida ta’qidlab o‘tish 

joizki, ayrim  viloyatlardan [Buxoro, Navoiy (Buxoro HDL) viloyatlari, 

Qoraqalpoqiston Respublikasi va Xorazm viloyati (Urgench HDL)] keltirilgan qon 

zardoblari namunalarida leykoz infeksiyasi umuman qayd etilmadi. Jami tekshirilgan 

qoramollar 5 ta zotga tegishli bo‘lib, bular golshtin-friz, simmental, aberdin-angus, 

qizil-ola va shvis zotlari edi. Golshtin friz jami 1925 bosh tekshirilgan, shulardan 128 

bosh (6,65%) ijobiy natija ko‘rsatgan, simmental zotli   1262 bosh qoramoldan 102 

boshida (8,32%) leykoz infeksiyasi, ya’ni seropozitiv natija ko‘rsatgan, qolgan 

zotlarda umuman ijobiy natija qayd etilmagan. Bular jumlasiga aberdin-angus, shvis, 

qizil-ola zotli qoramollar kiradi. 

Yuqorida qayd etilganidek viloyatlar kesimida ham serologik  tekshirish 

natijalari turli xil ekanligi namoyon bo‘ldi. Jumladan, eng ko‘p bosh qoramollar 

tekshirilgan Toshkent viloyatida (1157 bosh) eng yuqori virus bilan zararlanish 

darajasi 195 boshda (16,85%) aniqlandi. Shuning uchun ham leykoz infeksiyasi 

bo‘yicha nosog‘lom xo‘jaliklar soni  Respublika bo‘yicha 31 ta xo‘jalikni tashkil 

etgan bo‘lsa,  uning qariyb yarmi  (15 ta qoramolchilik fermer xo‘jaligi) Toshkent 

viloyatiga tegishli ekanligi aniqlandi. Jizzax viloyatida jami tekshirilgan 24 

xo‘jalikdan 2 tasida, nosog‘lom ekanligi aniqlandi. Samarqand viloyatida 13 

xo‘jalikdan 2 ta, Qashqadaryo viloyatida 17 xo‘jaligidan 1ta, Andijon viloyatida 9 ta 

fermer xo‘jaligidan  1 tasida, Farg‘ona viloyatida 51 ta fermer xo‘jaligidan  7 tasida, 

Namangan viloyatida 19 ta fermer xo‘jaligidan  3 ta fermer xo‘jalik leykoz bo‘yicha  

nosog‘lom ekanligi qayd etildi.  

Respublikada leykoz infeksiyasi bo‘yicha epizotik vaziyat bir muncha mo‘tadil 

bo‘lishi bilan birgalikda sog‘lomlashtirish tadbirlarini amalga oshirish imkoni 

yaratilmoqda. Lekin qoramolchilik fermer xo‘jaligida go‘shtga topshirilishi 

rejalashtirilayotgan hayvonlar uchun mablag‘ tannarx hisobida davlat sug‘urta 

tashkiloti tomonidan to‘liq to‘lanmasligi sababli xo‘jaliklarda sog‘lomlashtirish 

tadbirlari qiyin kechmoqda. Shuning uchun boshqa biroz tejamkor yo‘llarini qo‘llash 

lozim bo‘lmoqda. Tejamkor usul bo‘yicha xo‘jalikka zarar yetkazmasdan, sog‘lom va 

shartli sog‘lom guruh mollarni leykoz virusi bilan yangi zararlanishidan asrash va 

umumiy sog‘lomlashtirish tadbirlarni mavjud qoidalarga asosan qo‘llash talab etiladi. 

Ushbu usulni qo‘llab ko‘rish maqsadida Qashqadaryo viloyati, Yakkabog‘ tumani, 

”Adiba” f/x tanlandi. Ushbu xo‘jalikda tekshirilgan jami 83 bosh qoramollardan, 16 

bosh (19,2%) serologik usulda (IFA) ijobiy natija qayd qilingan edi. Ijobiy natija 

berganlardan 12 bosh Golshtin friz, 4 bosh simmental zotlariga mansub sigirlar 

bo‘lgan.  

Ijobiy natija bergan sigirlarni baholash natijalariga ko‘ra, 3 bosh (kam 

mahsuldor, qisir) alohida so‘yish maydonchasida so‘yildi. Qolgan 13 bosh sigirlar 

alohida binoda parvarishlandi. Ulardan olingan buzoqlar alohilda saqlanib sog‘lom 

bo‘lgan mollar suti bilan oziqlantirildi, ijobiy natija bergan sigirlar suti 

zararsizlantirilib, xo‘jalik ihtiyojlariga ishlatildi. Kuzatuv, ijobiy natijalar bergan 

mollarni mahsuldorligiga qarab, alohida saqlash davom ettirildi va xo‘jalik 

imkoniyatini inobatga olib, eliminatsiya etish tavsiya etildi. Bir yil davomida 13 

sigirdan 12 buzoq olindi, ular ham alohida parvarishlandi va oziqlantirildi. Keyin 

asosiy urg‘u ushbu nosog‘lom guruhda saqlanayotgan sigirlarni urug‘lantirmaslikka 

kelishildi. Keyingi yilda, ya’ni kuzatuv yakuniga kelib ushbu guruhda saqlanayotgan 

sigirlarni  xo‘jalik ehtiyojlari asosida 8 boshi go‘shtga topshirildi va fermada  5 bosh 

alohida saqlanmoqda. Ushbu guruhdagi sigirlardan olingan 12 bosh buzoqlar 

tug‘ilgandan boshlab leykoz infeksiyasi bo‘yicha sog‘lom sigirlar suti bilan 

oziqlantirildi va ular  6 oyligida tekshirilganda seronegativ natija qayd qilindi hamda 

ular sog‘lom buzoqlar guruhiga o‘tkazildi. 

Shunday qilib, bajarilgan tadqiqotlarni umumlashtirib, xotima qiladigan 

bo‘lsak, ”Adiba” f/x misolida fermani sog‘lomlashtirishda tejamkor usulni qo‘llash 

asosida leykoz infeksiyasiga ijobiy natija bergan 16 bosh qoramollardan, 1 yil 8 oy 

davomida sut va buzoqlar olinib, kuzatuv yakuniga 5 bosh qolishi, fermani 

sog‘lomlashtirish tadbirlarini xo‘jaliklarga zarar yetkazmasdan tashkillashtirish 

mumkinligidan dalolat bermoqda. 

